I Sulat Febe Pol di dad To
Ftoo di ku Dyisas di

Filipus

1Do, Pol na Timoti, i dad fasak Krayst Dyisas, gumda sulat ani. Na

febemi déé di gamu dad to nfun Dwata ta sasatu ku Krayst Dyisas di
Filipus glam di dad ulu di simbahan, na i dad to gal tmabeng dale. 2Mula
moon i Mato Dwata na i Amuto Dyisas Krayst mlé gamu kafye na ktanak
nawa.

I dasal Pol di dad to ftoo di ku Dyisas di Filipus

3Di kafaldamgu gamu, gal agu fasalamat di Dwata. 4Na di kat
kdasalgu gamu, too agu lehew, 5du tooyu agu tnabeng di katdogu i Fye
Tulen mda di katbuiyu ftoo kel di mdu ani. 6Na ani i toogu gade, Dwata
tambt i fye nimoan di nawayu, na kenen i fadlug mimo dun kel di
ksikofan di Du Kasfulé Krayst Dyisas.

7Too ti gten ku yé galyalogu gabla di gamu déé du too gamu mabtas di
do du i kdeeyu, ta nun alelyu di fimo Dwata do, balti di lamgu gablanggu
ani, na lé man di kagugu tamdo na msen i Fye Tulen di munan. 8Na ta
gadé Dwata yé gumda i kakdogu gamu mda di kakdo Krayst.

9Na ani i dnasalgu, mula moon midul i kasakdoyu, na i kaglabatyu, na
i kgaganyu dmile i kaglutan, 10du fye gaganyu malék i too fye, na fagu
déé mtiu gamu, na landé gumaslenyu kel di Du Kasfulé Krayst. 11Na déé
gumdayu fno i sikof ldam blé Dyisas Krayst gamu du fye magdayen i
Dwata.

I ulé i kablanggu ku Pol

12Dad flanek, ani kayegu fgade di gamu, i ta mkel di do ani too
gamtabeng di kbel i Fye Tulen. 13Du ani uléan, i kdee dad sundalu gal
mantay dini di gumne i ganlal, na 1€ man i kdee dad to, ta sduléla gade
na yé duen-gu gablanggti du mda di katdogu gabla ku Krayst. 14Na mda

di kablanggtigu ani, i gudee dad flanekto di Amuto, ta matgal i kaftoola
di kenen, na ta midul i klabela tamdo i Tnaltt Dwata du ta landé klikola.
15Too sa, nun dademe di dale, yé duenla tamdo gabla ku Krayst du
mafe nawala di do, na yé kayela ku dag i dad to ale, bay nun dademe,
yé duenla tamdo du mda di nawala. 161 dad to tamdo mda di nawala, yé
duenla tamdo du kakdola di do du ta gadela na yé duen-gu gablanggt
du mda di ksen-gu i Fye Tulen. 17Bay i dademe, ise ku mda di nawala
i duenla tamdo gabla ku Krayst, du lo yé fandamla i dale kto, na man
nawala ku matnt kaflayamgu dini di blanggti mda di katdola.

18 Bay la mabtas ayé di do. Yé lo mabtas ku gatdo Dyisas Krayst balit ku
fye ku demen sase i duenla tamdo. Na yé duenam man, ta lehew agu, 19du ta
gadégu ta fan agu galwa di blanggu du mda di dasalyu, na i ktabeng i Tulus
dek Dyisas Krayst. 20Na ani toogu knaye, nang agu mya, bay baling nun
too kgal nawagu du fye gafdatahgu Krayst fagu di kdee dad nimogu balti ku
mlawil agu, ku demen mati. 21 Du ani fandamgu, di knégu dini di tah tana,
Krayst i lawilgu. Bay ku ta mati agu, matnt i kafye gwegu. 22Bay Ié fye sa
ku mneé agu dini di tah tana, du mas bong ulé i nimogu. Taman, 1a gadégu
ku ne i nalékgu. 23 Masbulug nawagu ku dét i fye nalékgu. Yé satu kayegu ku
tnagakgu i banwe ani fye mné agu di saféd Krayst du yé gamfye di do. 24Bay
di gamu, yé too mabtas ku mne agu dini di tah tana. 25Na du ta gadegu ayé, yé
mne di fandamgu fadlug agu dini di tah tana di safédyu du fye lamnok gamu,
na midul klehewyu mda di kaftooyu. 26 Na ku ta samfulé agu di gamu, ta
baling midul i kdayenyu di ku Dyisas Krayst gabla di do du ta léyu agu teen.

27Yé duenam man, yé too mabtas, ku i Idamyu maslalo di Fye Tulen
gabla ku Krayst, du fye balt ku gasfulé agu déé, ku demen 13, yé too
mabtas ku lingegu na mbagal gamu di kaftooyu, na nun ksasatu nawayu
di ksenyu i Fye Tulen. 28 Na nang gamu liko di dad to dmuen gamu, bay
too gamu fbagal. Yé gugmadela dun dale falnayam Dwata, bay gamu
falwaan. 29Du ani kafye blé Dwata gamu, ise ku lo gamu ftoo di ku
Dyisas Krayst, bay 1é nun kaflayam kel di gamu du mda di ksasatuyu di
kenen. 30Ta teenyu i dad kaflayam gnagugu di munan, na ta lingeyu i
dad kaflayamgu di mdu ani. Na ta gagin gamu maflayam.

I kafdana Krayst

1Mda di ksasatuyu di ku Krayst, ta mbagal gamu. Na mda di

kakdon, flehewan gamu, na ta nun kasgalakyu di Mtiu Tulus, na nun
kasakdoyu na kaslayu nawa. 2 Taman, ani fnigu di gamu, tooyu sansatu
i nawayu, i kasakdoyu, i knayeyu, na i fandamyu, na ku yé nimoyu, too
sikof i klehewgu. 3Balu dét i nimoyu, nang gamu lom, na nangyu fdatah i
ktoyu, bay fdana gamu, na yé fabtasyu i dademe to, ise ku gamu kto. 4Na
nang ku lo yé fandamyu i gamfye di gamu kto, bay léyu fandam ku dét i
gamfye di dademeyu.

5Fye ku i fandam Krayst mné déé di gamu.

6 Balli ku yé kagkahan salngad di Dwata, bay la knabasan dun.

7Bay fagu di knayean, nlusan i kdatahan, Isakan adat i satu fasak, na
fbaling to dini di tah tana.

8 Na di kafbalingan to, toon fdana i kton, na sanduléan nimen i kdee
knaye i Dwata kel di kfatin, dunan kfatin di krus.

9 Taman, mda ayé, too fdatah Dwata Dyisas, na blén di kenen i dagit
mdatah di kdee dad dagit.

10 Na i kalbong kdee mne di langit na di tah tana na di lam i tana, ku
ta lingela i dagit Dyisas Krayst, sdulé ale lkuad na mangamfu di
kenen,

11 na i kdeela sdulé tmulen na Dyisas Krayst i too glut Amu du fye
magdayen Dwata, dunan i Mato.

I knengto salngad blatik

12Taman, dad flanek toogu kanbong nawa, i tagne kimenyu di lamgu
déé di safédyu, balingyu too nidul di nawan ani, na fanlesyu mimo dun
magin i afé na i kliko kel di ksikof i kagalwayu. 13Du Dwata i mné déé di
nawayu, na kenen i mlé gamu ayé na gnagan mimo i knayéan.

14Na balut dét i nimoyu, nang gamu gala mungag, na nang gamu sdo.
15Ku nimenyu ani, ta landé gumaslenyu, na too gamu mtiu, du ta gamu
dad nga i Dwata. Na baltt mné gamu di bleng i dad to too kigo, 1a milih
i katluhyu. Na salngad gamu di dad blatik mneng di langit du tnuyalyu
i dad to mne di gukmifuhan di tah tana, 16du yé tdoyu di dale i tdo mlé
nawa. Na ku yé nimoyu, fakayta gamu dag di Du Kasfulé Krayst du nun
ulé i kdee nimogu.

17Na i kaftooyu salngad dstu bléyu di Dwata. Na ku yé kaye Dwata
fagin-gu tubél i litegu di dstiyu ayé, too agu lehew, na faginta gamu di
klehewgu. 18Na salngad ayé, yé fye 1é gamu lehew, na faginyu agu di
klehewyu.

Timoti na Ipafroditu

19Na ku maye i Amuto, dekgu Timoti salu déé di gamu du fye gadegu
i kagkahyu, na fagu déé, matgal i nawagu. 20Du lo kenen gamsngad do
di kafdammi gamu. 211 dademe, yé lola fandam i gamfye di dale, ise ku
i knaye Dyisas Krayst. 22Bay ta gadéyu sa gsalig Timoti du tnabengan
agu tamdo i Fye Tulen, salngad di nga tmabeng i maan. 23Na yé duenam
man, too agu maye ku dekgu Timoti gadéé di gamu, bay silang fsalugu
déé ku ta gadegu ku dét i mkel di do dini. 24Na toogu fantoo di 1a mlo
ani mimo i Amuto kfagu du fye gsalu agu déé.

25Bay yé fandamgu dekgu samfulé Ipafroditu déé di gamu, satu
flanekto di kaftoo, na demegu mimo i nimo Dwata, na demegu sundalu

Krayst. Kenen i to ta dekyu gadini di do di munan du fye tnabengan agu
mimo i nimo Dwata. 26 Too kayé nawan samsite gamu. Na too kenen
mlidu du gadean ta lingeyu i knun tdukan dini. 27Too glut, nun sa tdukan
di munan, na fan mati. Bay mda di kakdo Dwata, 1é mgulé. Na ise ku

lo kenen i kando Dwata di kafguléan dun, bay 1é man do, ta too midul

i klidugu. 28 Taman, too bong ayégu fasfulé kenen déé di gamu du fye

di kiteyu dun, too gamu lehew, na ta la mlidu agu. 29Yé duenam man,
too gamu flehew dmawat dun, du kenen i flanekyu di kaftoo, na tooyu
nafe i kdee dad to salngad di kenen, 30du fan mati Ipafroditu du mda di
ktabengan di nimo Krayst. La ti klenan i lawilan du mayé kenen tmabeng
do dini du lande sa gamu kibo tmabeng do.

I too glut katluh

1Dad flanekgu, nun fa kayégu man di gamu. Too gamu flehew du mda

di ksasatuyu di Amuto. La ti tmakas agu mulit i ta man-gu di muna
sulat, du yé kamlung gamu di dad ise glut tdo. 2 Tooyu fan-geye i ktoyu di
dad to salngad i adatla di dad Imanaf. Too ale sasé du toola gamu fneges
fimo ilé di lawehyu. 3Bay gito i dad to nun too glut ile du mangamfu ato
di Dwata fagu di Mtiu Tulusan mda di ksasatuto ku Krayst Dyisas, na ise
ayé snaligto i uldin dad to manla gamfalwa gito kun. 4Bay di kaglutan,
nun ktoogu smalig di kimen-gu i dad uldin ayé. Ku nun to man nawan
nun ktoon smalig di kimenan, midul déé fa i do. 5Du ani tagne kagkahgu.
Walu butang kafngegu sut, ta sanala nimo ilé di lawehgu. Do i satu bel
Bénhamin, i satu nga Israél. Too ti glut Dyu agu, na too ti sikof i kimen-gu
di dad uldin i dad Dyu du glam agu di dad Farisi. 6 Na yé gugmade dad
to dun nimen-gu i dad uldin i dad Dyu du ta falnayamgu i dad to ftoo di
ku Krayst. Na lande ti gukulang kimen-gu i dad uldin, du too agu tluh.
7Bay ku dét i knabasgu di munan, ta landé gukmamugu dun di mdu ani
du mda di ksasatugu ku Krayst. 8 Na ise ku lo ayé, bay di fandamgu ta
landé gukmamugu i kdee dad knabasgu di munan, du yé ta too mabtas di
do i ksasatugu di ku Krayst Dyisas, i Amugu. Na mda di ta ksasatugu ku
Krayst, ta lanah di fandamgu i kdee ayé, na yé fandamgu di ktagakgu dun,
sawe lo sabat du fye nun ksasatugu di ku Krayst. 9Du yé kayegu too teen i
katluhan di do. I katluh ani, ise mda di kimen-gu i uldin dad Dyu, bay mda
di kaftoogu ku Krayst, dunan i katluh blé Dwata ulé i kaftoo. 10Y¢é kayegu
ku toogu gade Krayst na ku galyalogu i kaltulusan ta fiten di ktékan mda
di fati, na i kgagin-gu di kaflayaman, na 1é agu mati salngad i kenen kfati.
11Du ani fanden-gu, 1é agu gagin nték di dad to mati.

Too gamu fadlug di dad nimoyu

12Tse ku yé man-gu dini ta sikof agu ku demen ta too agu tluh, bay
too agu fakgis du fye gfun-gu i taden taga Dwata do fagu di kfun Krayst

do. 13Dad flanekgu, ise ayé fandamgu ku ta gfun-gu i taden ayé, bay yé
nimogu ani, Inifetgu i gnagugu di munan, na toogu fakgis kel di gusenan.
14Too agu fadlug kel di gusenan du fye gfun-gu i taden, dunan i katlo
Dwata do salu di langit fagu di ku Krayst Dyisas.

15T kdeeto ta mbagal di kaftooto di ku Krayst, yé fye ku fkahto di
fandamto i ta man-gu ayé. Bay ku nun to di gamu mahal fandaman,
Dwata faglabat dun di kenen i kaglutan. 16 Bay yé too mabtas, fanlesto
Imalo i ta tdoan di gito.

17Dad flanekgu, tooyu agu ganbet, na ku simto i teenyu salngad
ldaman di do, tooyu tnanul na 1éyu ganbet. 18Ta dee dulégu man dun
di gamu nun dad to 1a glalo i ldamla di tdola, na fagu déé ta baling yé
fitela i knangla di kfati Krayst di krus. Na ani, 1égu nulit i ta man-gu ayé,
na gatugu gngel di kman-gu dun. 19Bay i dad sasé to ayé, yé gusalula di
lanaw lifoh, du yé dwatala i sasé knaye i lawehla, na yé balingla dag i
dad nimo gumagyala. Taman, lo yé gumneé i nawala di knéla dini di tah
tana. 20Bay yé gito banwe di langit, na too minit nawato fatan kasfulé
i Amuto Dyisas Krayst mda di langit, dunan i Falwa gito. 21Na too
maltulus Dyisas Krayst, na kenen magot i kdee. Na mda di kaltulusan, ku
ta samfulé kenen, tanlasan i lawehto ani du nun fatin, na yé tlasan dun
salngad di kenen laweh di ta ktékan mda di fati.

I dad flau Pol

1Yé duenam man, dad flanek toogu kanbong nawa, too gamu fadlug
di kaftooyu di Amuto. Kandota gamu, na too mlifut nawagu gamu.

Too agu lehew mda di gamu, na toota gamu dag.

2Na nun fnigu di lwe libun déé, dunan Yudya na Sintiki. Yé fye, safye
gamu du ta saflanek gamu di Amuto. 3Bay ge, demegu sakdo, yé fnigu
toom tnabeng i dad lwe libun ayé du ta toola agu tnabeng di katdogu i
Fye Tulen magin di ku Kléménti na i dademe gal tmabeng do. Ta gsulat i
dagitla di libru i dad to gamfun nawa landé sen.

4Too gamu flehew du mda di ksasatuyu di Amuto. Na légu nulit man,
too gamu flehew. 5Tooyu fan-ganag nawayu di kdee dad to du ta too
mdadong kasfulé i Amuto. 6 Na balti dét mkel di gamu, nang gamu flidu,
bay too gamu dmasal di Dwata na fniyu di kenen i kdee kalniduiyu. Na di
kdasalyu, gal gamu mlé fasalamat. 7Na ku yé nimoyu, blé Dwata gamu
i ktanak nawan la glabat i dad to dun. Na fagu di ktanak nawan ayé,
kanlungan i nawayu na i fandamyu du mda di ksasatuyu di ku Krayst
Dyisas.

8Dad flanekgu, nun fa kayégu man. Tooyu fné di fandamyu i fye, i glut,
i mtiy, i tluh, i landé gumaslen, i gten, na i mgafe. 9Na tooyu ganbet i
ta tdogu di gamu, dunan i kdee dad lingeyu na i dad teenyu di do. Na
Dwata, i gumda ktanak nawa, yé samnagin di gamu.

I kfasalamat Pol di dad bléla

10Na fagu di ksasatugu di Amuto, too agu lehew ani, du ta gdawatgu
i ktabengyu, balu glut, too mlo i kfatan-gu dun. Gadégu na tagneyu agu
kando, bay lande kiboyu tmabeng do di munan. 11Ise yé duen-gu man ani
ku mngabal agu gumnigu tabeng, du ta mtigu ganbet i kdee kfagu du fye
dsal nawagu balt dét gnagugu. 12 Ta gnagugu i fye kagkah, na i klimah.
Ta tdo Dwata do i kibogu dmawat i kdee mkel di do, baling agu bsol, ku
demen bitil, baling glukas i knun-gu, ku demen kulang. 13Na balu dét
i mkel di do di kdee dad gnagugu, gagan-gu smalu dun fagu di gal blé
Krayst di do.

14Bay fye du gtulen nawayu tmabeng do di dad klimahgu ani. 15Na
gamu dad to di Filipus, ta gadéyu na di katbugu tamdo gamu i Fye Tulen
di fan ktagakgu Masidunya, i guglam banweyu, na di kdee dad to stifun
ftoo di ku Dyisas di dademe dad banwe, landé fa tabengla. Bay gamu
dad to di Filipus, ta gdawatgu i tabengyu. 16 Na balu di lamgu fanak ditu
di Tésalonika, dee duléyu tmabeng do di dad klandegu. 17Na ise ku yé
fanngabalgu i dad bléyu, bay yé mabtas di do ku tananti Dwata i taden
blén di gamu kadang di fulé du mda di ktabengyu do.

18Na ani, ta gbalasyu i nimogu, na mda di febeyu fagu di ku
Ipafroditu, ta lande gukulanggu, ta baling glukas i dad bléyu. Na i dad
bléyu ayé, mgimo dsu fye bun i too gamflehew di Dwata. 191 Dwata
fnangamfuigu, kenen mlé gamu i kdee dad kalnidiiyu mda di knunan
la mti du mda di ta ksasatuyu ku Krayst Dyisas. 20 Mula moon ku too
magdayen i Mato Dwata kel di landée sen. Amén.

Gusen i sulat

21Kumusta di kdee dad to nfun Dwata ta sasatu di ku Krayst Dyisas. Na
1é man i dad flanekto gal tmabeng do dini di blanggti manla, “Kumusta”
di gamu kun. 22Na kel di kdee dad to nfun Dwata dini di Roma, 1éla man
“Kumusta” di gamu kun, kel di dad to snalig Hari Sisar.

23 Mula moon i kafye Amuto Dyisas Krayst magin di kdeeyu.

